
ARAB TILIDA JUMLA 
TUZILISHI: ISMIY VA FE’LIY 
JUMLALARNING NAHVIY 
TAHLILI

Quqonboyeva Moxlaroyim Elmurodjon qizi
O‘zbekiston xalqaro islomshunoslik akademiyasi 3-bosqich talabasi

ORCID: 0009-0004-2343-4394
Annotatsiya: Ushbu maqolada arab tili nahv (sintaksis) ilmining markaziy masalalaridan biri bo‘lgan jumla tuzilishi 
tizimli tahlil qilinadi. Tadqiqotning asosiy maqsadi arab tilidagi jumla al-ismiyya (ismiy jumla) va jumla al-fi’liyya (fe’lliy 
jumla) turlarining grammatik xususiyatlarini, ularning tarkibiy qismlari - mubtado, xabar, fe’l, foil va maf’ul bihning o‘zaro 
munosabatlarini aniqlash va tavsiflashdan iborat. Tadqiqot mumtoz arab tilshunosligi manbalari (Sibavayh, Zamaxshariy, 
Mutarriziy) hamda zamonaviy o‘zbek va xorijiy arabshunoslik ishlariga tayangan holda tavsifiy-tahliliy metod asosida 
olib borildi. Natijalar shuni ko‘rsatadiki, arab tilidagi ikki jumla turi o‘zaro qat’iy grammatik qoidalar bilan farqlanadi va bu 
farqlanish nafaqat shakliy, balki semantik-uslubiy ahamiyatga ham ega.

Kalit so‘zlar: nahv, jumla al-ismiyya, jumla al-fi’liyya, mubtado, xabar, foil, i’rob, sintaksis.
Abstract: This article examines the sentence structure system, one of the central issues in Arabic grammar (syntax). The 
main objective of the study is to analyze the grammatical characteristics of the two principal sentence types in Arabic-the 
nominal sentence (al-jumlah al-ismiyyah) and the verbal sentence (al-jumlah al-fi’liyyah). It also identifies and describes 
the relationships among their structural components, including the subject (mubtada’), predicate (khabar), verb (fi’l), 
agent (fa’il), and object (maf’ul bih). The research employs a descriptive-analytical approach based on classical Arabic 
linguistic sources (Sibawayh, Al-Zamakhshari, and Al-Mutarrizi), as well as contemporary Uzbek and international studies 
in Arabic linguistics. The findings demonstrate that the two sentence types in Arabic differ not only in their grammatical 
structure but also in their semantic and stylistic functions.

Key words: Arabic grammar (nahw), nominal sentence, verbal sentence, mubtada’, khabar, fa’il, i’rab, syntax.
Аннотация: В данной статье анализируется система построения предложения - одна из центральных проблем 
арабской грамматики (синтаксиса). Основная цель исследования заключается в изучении грамматических осо-
бенностей двух основных типов предложений в арабском языке - именного и глагольного, а также в определении 
и описании взаимосвязей между их структурными компонентами: подлежащим (мубтада), сказуемым (хабар), 
глаголом, действующим лицом (фа’ил) и дополнением (маф’ул бих). Исследование выполнено на основе опи-
сательно-аналитического метода с использованием классических трудов арабского языкознания (Сибавейхи, 
Замахшари, Мутарризи), а также современных работ узбекских и зарубежных арабистов. Результаты исследо-
вания показывают, что два основных типа предложений в арабском языке различаются не только строгими грам-
матическими правилами, но и своими семантическими и стилистическими особенностями.

Ключевые слова: нахв, именное предложение, глагольное предложение, мубтада, хабар, фа’ил, и’раб, син-
таксис.

KIRISH
Arab tili tilshunosligida sintaksis (nahv) ilmi so‘zlarning jumla ichida qanday tartibda joylashishini, ularning 

o‘zaro grammatik va mazmuniy bog‘lanishini o‘rganadi. Nahv ilmi arab tili grammatikasining eng murakkab va 
ko‘p qirrali sohalaridan biri hisoblanadi, chunki u so‘z shaklini emas, balki so‘zlarning jumla tarkibidagi vazi-
fasini, ya’ni i’rob (kelishik) holatini belgilaydi.

Mumtoz arab tilshunosligida jumla tuzilishi masalasi juda erta davrlardan boshlab chuqur o‘rganilgan. 
Xususan, VIII asrda yashagan mashhur tilshunos Sibavayh o‘zining “Al-Kitob” asarida arab jumlasining ikki 
asosiy turini - ismiy va fe’lliy jumlalarni - ilk bor tizimli tarzda tasniflagan. Keyinchalik bu yo‘nalish Zamaxshariy, 
Mutarriziy kabi olimlar tomonidan yanada rivojlantirildi.

Zamonaviy tadqiqotchilar ta’kidlashicha, arab tilida gap tuzilishi ikki asosiy turga bo‘linadi: jumla ismiyya 
(otli gap) va jumla fi’liyya (fe’lli gap). Bunda arab tilida fe’l odatda gap boshida kelishi va bu xususiyat ko‘plab 
boshqa tillardan farqli ekanligi qayd etiladi.

Mutarriziy o‘zining “Nahv risolasi” asarida jumla turlarini tushuntirishda arab tilida mavjud jumlalarni ikki 
turga ajratadi: ismiy va fe’lliy jumlalar. Bunda ismiy jumlaga misol tariqasida ega va kesim munosabati, fe’lliy 
jumlaga esa fe’l va uni bajaruvchi shaxs munosabati keltiriladi.

Ushbu maqolaning dolzarbligi shundaki, arab tilini o‘rganuvchi talabalar va tadqiqotchilar uchun ismiy va 
fe’lliy jumlalarning farqini, ularning tarkibiy qismlarini va grammatik moslashish qoidalarini tizimli tarzda anglash 
nahv ilmini o‘zlashtirishning zaruriy asosidir. Tadqiqotning maqsadi - arab tili jumla tuzilishining nazariy asosla-
rini yoritish, uni amaliy misollar bilan izohlash va mavjud ilmiy manbalar asosida umumlashtirish.

Arab tili sintaksisini o‘rganish tarixi juda uzoq davrni o‘z ichiga oladi. Ilk davrlarda nahv ilmi asosan Qur’oni 
Karim matnini to‘g‘ri o‘qish va tushunish ehtiyojidan kelib chiqqan holda rivojlangan. Vaqt o‘tishi bilan bu ilm 
mustaqil tilshunoslik sohasiga aylandi va Basra hamda Kufa kabi ikki yirik ilmiy maktab atrofida shakllandi.

Bugungi kunda ham arab tili grammatikasi, xususan, jumla tuzilishi masalasi nafaqat an’anaviy tilshunos-
likda, balki zamonaviy kompyuter lingvistikasi va mashina tarjimasi sohalarida ham dolzarb tadqiqot obyekti 
hisoblanadi, chunki arab tilining boy i’rob tizimi va nisbatan erkin so‘z tartibi avtomatik tahlil qilish uchun 
murakkab vazifalar yaratadi.

MAVZUGA OID ADABIYOTLAR SHARHI
Arab tili sintaksisi (nahv) masalalari qadimdan tilshunoslarning diqqat markazida bo‘lib kelgan. Ayniqsa, 

arab tilidagi ismiy va fe’lliy jumlalarning tuzilishi, ularning grammatik xususiyatlari hamda i’rob tizimi yuzasidan 
olib borilgan tadqiqotlar nahv ilmining nazariy asoslarini shakllantirishda muhim o‘rin tutadi. Mazkur yo‘nalishda 
mumtoz arab tilshunoslari bilan bir qatorda zamonaviy xorijiy va mahalliy olimlar ham salmoqli ilmiy izlanishlar 
olib borgan.

Nahv ilmining nazariy poydevori mashhur tilshunos Sibavayhning “Al-Kitob” asari bilan bog‘liq. Ushbu 
asarda arab tilining grammatik tizimi birinchi marta ilmiy asosda izchil bayon etilgan bo‘lib, jumla tuzilishi, i’rob, 
mubtado, xabar, fe’l, foil va maf’ul bih kabi asosiy sintaktik birliklarning vazifalari batafsil yoritilgan. Sibavayh-
ning qarashlari keyingi barcha nahvshunoslik maktablari uchun metodologik asos vazifasini bajargan.

Keyingi davrda Mahmud Zamaxshariy “Al-Mufassal fi ilm al-arabiyya” asarida nahv qoidalarini yanada 
tizimlashtirib, jumla tuzilishining amaliy va nazariy jihatlariga alohida e’tibor qaratgan. Olim ismiy va fe’lliy 
jumlalar tarkibidagi sintaktik munosabatlarni izchil tahlil qilib, ularning grammatik belgilarini aniq misollar 
asosida izohlagan. Zamaxshariyning mazkur asari arab grammatikasi bo‘yicha eng muhim manbalardan biri 
sifatida e’tirof etiladi.

Mutarriziyning “Nahv risolasi” asarida esa arab tilidagi jumlalar shakliy jihatdan ismiy va fe’lliy turlarga 
ajratilib, har bir turning tarkibiy qismlari hamda ularning i’rob xususiyatlari sodda va tushunarli uslubda bayon 
qilingan. Muallif jumla elementlari o‘rtasidagi grammatik bog‘lanishlarni o‘quvchilar uchun qulay shaklda 
izohlashi bilan ajralib turadi.

Arab tilining sintaktik xususiyatlarini zamonaviy lingvistika nuqtayi nazaridan tadqiq etgan olimlardan biri 
Kees Versteegh hisoblanadi. Uning “The Arabic Language” nomli asarida arab tilining tarixiy rivojlanishi, gram-
matik tizimi hamda jumla qurilishi boshqa semit tillari bilan qiyosiy tahlil qilingan. Muallif arab tilidagi VSO va 
SVO so‘z tartibi, i’rob tizimining sintaktik vazifasi hamda jumla tuzilishining o‘ziga xos xususiyatlarini zamonaviy 
tilshunoslik yondashuvlari asosida izohlaydi.

O‘zbek arabshunosligida ham arab tili sintaksisiga oid qator ilmiy tadqiqotlar amalga oshirilgan. Jumladan, 
Qosimova D. tomonidan Kufa va Basra tilshunoslik maktablarining nahviy qarashlari qiyosiy tahlil qilingan 
bo‘lsa, “Arab tilining sintaktik xususiyatlari”, “Arab tili grammatikasida so‘roq gap hosil bo‘lish usullari” kabi 
ilmiy maqolalarda arab tilidagi gap turlari, sintaktik qurilish hamda grammatik vositalarning qo‘llanishi yoritilgan. 
Shuningdek, “Arab tili grammatikasi qo‘llanmasi”, “Oson nahv” va “Arab tili darslari” kabi o‘quv adabiyotlarida 
mubtado, xabar, fe’l, foil va maf’ul bihning grammatik vazifalari amaliy misollar orqali tushuntirilgan.

Tahlil qilingan ilmiy manbalar shuni ko‘rsatadiki, mavjud tadqiqotlarning aksariyatida ismiy va fe’lliy jumlalar 
alohida mavzular sifatida yoki nahvning umumiy bo‘limlari tarkibida yoritilgan. Biroq ularning grammatik tuzili
shi, i’rob xususiyatlari, semantik-uslubiy vazifalari hamda balog’at ilmida qo‘llaniladigan jumla tasnifi o‘zaro 
uyg‘un holda kompleks tahlil qilinmagan.

Mazkur maqolaning o‘ziga xosligi shundaki, unda arab tilidagi ismiy va fe’lliy jumlalar nafaqat klassik nahv 
qoidalari asosida, balki ularning semantik-uslubiy vazifalari, i’rob tizimi hamda balog’at ilmidagi xabariy va 
inshoiy jumlalar tasnifi bilan o‘zaro bog‘liq holda tizimli ravishda tahlil qilinadi. Shuningdek, mavzu mumtoz 
manbalar va zamonaviy ilmiy tadqiqotlar asosida umumlashtirilib, arab tilini o‘rganuvchilar uchun nazariy 
hamda amaliy jihatdan yaxlit yondashuv taklif etiladi.

TADQIQOT METODOLOGIYASI 
Tadqiqotda tavsifiy-tahliliy metod, qiyosiy-tipologik metod hamda matn tahlili metodlaridan foydalanildi. 

Material sifatida mumtoz arab nahvshunosligi asarlari (Sibavayhning “Al-Kitob”i, Zamaxshariyning “Al-Mufas-
sal”i, Mutarriziyning “Nahv risolasi”), shuningdek, so‘nggi yillarda o‘zbek arabshunoslari tomonidan chop etilgan 
ilmiy maqolalar va o‘quv qo‘llanmalari tanlab olindi.

Tadqiqot jarayonida quyidagi bosqichlar amalga oshirildi: birinchi bosqichda ismiy va fe’lliy jumlalarga oid 
nazariy manbalar yig‘ildi va tizimlashtirildi; ikkinchi bosqichda har ikki jumla turining tarkibiy qismlari (mubtado–
xabar, fe’l–foil–maf’ul bih) alohida-alohida tahlil qilindi; uchinchi bosqichda misollar tanlab olinib, ularning i’rob 
jihatidan tahlili berildi; to‘rtinchi bosqichda olingan natijalar umumlashtirildi va xulosalar chiqarildi.

Tahlil uchun tanlangan misollar klassik va zamonaviy adabiy arab tiliga (fusha) tegishli bo‘lib, ularning 
grammatik tuzilishi an’anaviy nahv terminologiyasi asosida izohlandi.

TAHLIL VA NATIJALAR
Arab tilida ism bilan boshlangan jumla ismiy jumla deb ataladi va u mubtado hamda xabardan tashkil 

topadi. Mubtado va xabarni o‘zbek tilidagi ega va kesimga qiyoslash mumkin. Ismiy jumlaning birinchi so‘zi 
mubtado, ikkinchi so‘zi esa xabar deb ataladi.

Mubtado va xabar bir-biri bilan uch jihatdan moslashishi shart: jinsda (muzakkar yoki muannas), sonda 
(mufrod, musanna yoki jam) va i’robda, ya’ni oxirgi harakatda.

Ismiy jumlaning muhim grammatik xususiyati shundaki, mubtado odatda ma’rifa (aniqlik bildiruvchi ism) 
bo‘lishi, xabar esa ko‘pincha nakra (noaniq ism) shaklida kelishi kerak. Bu qoida jumlaning mantiqiy izchilligini 
ta’minlaydi, chunki mubtado - gapda muhokama qilinayotgan aniq narsa, xabar esa u haqidagi yangi ma’lu
motdir.

Fe’l bilan boshlangan jumla fe’lliy jumla deb ataladi. Uning birinchi qismi fe’l, keyingi qismi esa foil (harakatni 
bajaruvchi) bo‘ladi. Zarur holatlarda maf’ul bih (harakat yo‘naltirilgan obyekt) ham qo‘shiladi.

Arab tilida fe’l odatda gap boshida keladi va bu xususiyat ko‘plab boshqa tillardan farq qiladigan o‘ziga 
xoslikdir. Fe’l gapning boshida kelganda odatda birlik shaklida bo‘ladi, hatto foil ko‘plikda bo‘lsa ham. Bu qoida 
arab nahvining o‘ziga xos xususiyatlaridan biri hisoblanadi.

I’rob unsurlari - ism, sifat va fe’llarning oxiridagi harflar orqali ifodalanuvchi kelishik, jins va son ko‘rsat-
kichlari gapdagi sintaktik munosabatlarni belgilaydi, natijada so‘zlarning o‘rnini o‘zgartirganda ham ma’no buzil-
maydi. Bu arab tilining boshqa fusha tillaridan farqlanadigan asosiy xususiyatlaridan biridir.

Ismiy jumlada mubtado va xabar odatda marfu’ holatda (damma bilan) keladi. Fe’lliy jumlada esa foil 
marfu’, maf’ul bih esa mansub (fatha bilan) holatda keladi. Bu qat’iy i’rob tizimi tufayli gap tarkibidagi so‘zlarning 
tartibi o‘zgarsa ham, kim harakat bajaruvchisi va kim harakat obyekti ekanligi aniq bo‘lib qoladi (1-jadval).

1-jadval: Arab tilidagi ismiy va fe’lliy jumlalarning grammatik xususiyatlari

Belgi Jumla ismiyya Jumla fi’liyya

Boshlanishi Ism bilan Fe’l bilan

Tarkibi Mubtado + xabar Fe’l + foil (+ maf’ul bih)

Asosiy i’rob Ikkalasi ham marfu’ Foil marfu’, maf’ul bih mansub

Fe’l–foil moslashuvi Tegishli emas Ko‘plikda ham fe’l birlik bo‘lishi mumkin

Nahv ilmidan tashqari, balog’at ilmining ma’oniy bo‘limida ham gaplar boshqa mezon asosida tasniflanadi 
– bu safar so‘zlovchining maqsadi va tinglovchining holatiga ko‘ra. Nahvshunos olim Ahmad Hoshimiy o‘zining 
“Javahir ul-balag’a” asarida jumlani ikki turga bo‘ladi: jumla al-xabariy (xabar bildiruvchi gap) va jumla al-inshoiy 
(buyruq, so‘roq, istak kabi ma’nolarni bildiruvchi gap). Inshoiy jumla o‘z navbatida amr (buyruq), nahiy (inkor/
taqiq), istifhom (so‘roq), tamanniy (orzu-istak) va nido (undov) kabi besh turga bo‘linadi.

Shunday qilib, arab tilida jumla tuzilishi ikki mustaqil, ammo bir-birini to‘ldiruvchi tasnif tizimiga ega: shak-
liga ko‘ra (ismiy/fe’lliy) va mazmun-maqsadiga ko‘ra (xabariy/inshoiy) tasnif.

Ismiy jumlada mubtado va xabar o‘rtasidagi moslashuv qat’iy qoidalarga bo‘ysunadi. Agar mubtado 
jamlanma (jamlanuvchi) bo‘lsa, xabar ham son jihatdan mos kelishi lozim, lekin ba’zi holatlarda - masalan, 
aqlsiz jonzotlar yoki jonsiz narsalarni bildiruvchi ko‘plik otlar mubtado bo‘lganda - xabar birlik muannas shaklida 
kelishi mumkin.

Fe’lliy jumlada esa fe’l–foil moslashuvi boshqacha tartibga ega. Agar foil fe’ldan keyin kelsa (bu - standart 
VSO tartibi), fe’l songa ko‘ra emas, faqat jinsga ko‘ra moslashadi va odatda birlik shaklida qoladi. Biroq, agar 
foil fe’ldan oldin kelsa (bu holat SVO tartibiga o‘xshaydi), fe’l ham songa, ham jinsga to‘liq moslashishi lozim 
bo‘ladi.

Olingan natijalar shuni ko‘rsatadiki, arab tilidagi ismiy va fe’lliy jumlalarning farqi shunchaki shaklga oid 
emas, balki chuqur semantik-uslubiy ahamiyatga ega. Ismiy jumla ko‘pincha barqaror holat, sifat yoki umumiy 
haqiqatni ifodalash uchun qo‘llanilsa, fe’lliy jumla dinamik harakat, jarayon yoki voqeani ifodalashga xizmat 
qiladi.

Zamonaviy tadqiqotlarda qayd etilishicha, matn korpuslari tahlil qilinganda, ismiy jumlaga nisbatan fe’lliy 
jumla ancha ko‘proq qo‘llanilar ekan. Bu holat arab tilining harakat va voqealarni tasvirlashga moyilligidan 
dalolat beradi, xususan, tarixiy va hikoyaviy matnlarda bu tendensiya yanada yaqqol namoyon bo‘ladi.

I’rob tizimining mavjudligi arab tilida so‘z tartibining nisbatan erkin bo‘lishiga imkon beradi. Bu esa Yevropa 
tillaridagi qat’iy SVO (ega–fe’l–to‘ldiruvchi) tartibidan farqli o‘laroq, arab tilida VSO tartibining ustunlik qilishiga 
va zarur bo‘lganda so‘z tartibini uslubiy maqsadlarda o‘zgartirish imkoniyatiga olib keladi. Shu bilan birga, 
mazkur erkinlik mutlaq emas - u i’rob tizimi orqali qat’iy nazorat qilinadi, aks holda gapning mazmuni buzilishi 
mumkin edi.

Mumtoz tilshunoslar, jumladan, Zamaxshariy o‘zining “Al-Mufassal” asarida qoidalarni qisqa va halaqit 
bermaydigan tarzda bayon qilishga harakat qilgan, bu esa keyingi avlod nahvshunoslari uchun jumla tuzilishini 
o‘rgatishning uslubiy asosini yaratdi. Shuningdek, Kufa va Basra tilshunoslik maktablari o‘rtasidagi bahslar 
(masalan, hazf qilingan fe’l masalasida) jumla tuzilishi nazariyasining yanada chuqurlashishiga sabab bo‘lgan.

Tadqiqot natijalari shuni ko‘rsatadiki, arab tili o‘quvchilari uchun ismiy va fe’lliy jumlalarning farqini, ayniqsa 
mubtado–xabar va fe’l–foil munosabatlarining i’rob jihatdan qanday belgilanishini tushunish nahv ilmini muvaf-
faqiyatli o‘zlashtirishning kaliti hisoblanadi.

Shuningdek, fe’l–foil moslashuvidagi son jihatidan farqlanish (foil fe’ldan oldin yoki keyin kelishiga qarab) 
arab tilini chet tili sifatida o‘rganuvchilar uchun eng ko‘p xato qilinadigan mavzulardan biri hisoblanadi. Shu 
sababli, ushbu qoidani alohida ta’kidlab, aniq misollar bilan tushuntirish o‘quv jarayonida katta ahamiyat kasb 
etadi. Pedagogik nuqtayi nazardan, ismiy va fe’lliy jumlalarni qiyoslab o‘rgatish, ularning tarkibiy qismlarini 
jadval va sxemalar orqali vizual tarzda ko‘rsatish o‘quvchilarning mavzuni chuqurroq va tezroq o‘zlashtirishiga 
xizmat qiladi.

Tadqiqot davomida shuningdek aniqlandiki, ismiy va fe’lliy jumlalar orasidagi tanlov ko‘pincha uslubiy 
maqsadga bog‘liq bo‘ladi: yozuvchi yoki notiq voqeani dinamik va jonli tasvirlashni istasa, fe’lliy jumladan foyda-
lanadi; agar u biror holat, sifat yoki doimiy haqiqatni ta’kidlashni maqsad qilsa, ismiy jumlaga murojaat qiladi. 
Bu holat arab balog’at ilmida alohida o‘rganiladigan uslubiy tanlov masalasi bilan ham chambarchas bog‘liqdir.

XULOSA VA TAKLIFLAR
O‘tkazilgan tahlil natijasida quyidagi xulosalarga kelindi:

1.	 Arab tilida jumla tuzilishi ikki asosiy turga bo‘linadi: jumla ismiyya (ismiy jumla) va jumla fi’liyya (fe’lliy 
jumla), ular boshlanish so‘zi turkumiga ko‘ra farqlanadi. 

2.	 Ismiy jumla mubtado va xabardan, fe’lliy jumla esa fe’l, foil va zarur hollarda maf’ul bihdan tashkil topadi; 
har bir tarkibiy qism o‘ziga xos i’rob qoidasiga bo‘ysunadi. 

3.	 I’rob tizimi arab tilidagi so‘zlarning grammatik vazifasini belgilovchi asosiy vosita bo‘lib, u so‘z tartibi o‘zgar-
ganda ham ma’noning saqlanishini ta’minlaydi. 

4.	 Mazmun-maqsad nuqtayi nazaridan gaplar yana jumla al-xabariy va jumla al-inshoiy turlariga bo‘linadi, bu 
esa nahv va balog’at ilmlarining o‘zaro chambarchas bog‘liqligini ko‘rsatadi. 

5.	 Amaliy tahlil shuni ko‘rsatdiki, fe’lliy jumla matnlarda ismiy jumlaga nisbatan tez-tez qo‘llaniladi, bu esa 
arab tilining harakat va jarayonni ifodalashga bo‘lgan uslubiy moyilligidan dalolat beradi. 

Xulosa qilib aytganda, arab tili jumla tuzilishini chuqur o‘rganish nafaqat nahv ilmini, balki umuman arab 
tili va uning adabiy-uslubiy xususiyatlarini to‘g‘ri anglash uchun zaruriy poydevor hisoblanadi. Kelgusi tadqiqot-
larda ushbu mavzuni zamonaviy matn korpuslari asosida statistik tahlil qilish istiqbolli yo‘nalish bo‘lishi mumkin.

Foydalanilgan adabiyotlar ro‘yxati:

3.	 Mutarriziy, Abul Fath Burhoniddin Nosir ibn Abul Makorim Abdusayyid. Nahv risolasi. - Xorazm, XIII asr. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

